Թեմա 1՝ Տվյալների գրագիտության հասկացություն և կարևորություն
Մոդուլ՝ Տվյալների հետ աշխատելու գրագիտություն և հետազոտական հմտություններ
Դասի տևողությունը՝ 45 րոպե
Դասի հերթականությունը՝ 1 (ութ դասից)
Նպատակ
Սովորողները կզարգացնեն տվյալների գիտակցված օգտագործման և գնահատման հմտությունները՝ հասկանալով, թե ինչ է «տվյալը», ինչու է այն կարևոր, և ինչպես են տվյալները ձևավորում մեր որոշումները։ Դասի ընթացքում սովորողները կբացահայտեն տվյալների գրագիտության հիմնական գաղափարները, տարբեր տեսակի տվյալները և դրանց կիրառելիությունը առօրյա, ուսումնական և հասարակական կյանքում։
Վերջնարդյունքներ
Դասի ավարտին սովորողը՝
· Տալիս է հստակ սահմանումներ՝ «տվյալ», «տեղեկատվություն», «գիտելիք», «կարծիք», «ենթադրություն»,
· Բերում է ≥2 իրավիճակ, որտեղ տվյալները փոխում են որոշումը,
· Բացատրում է տվյալների պատասխանատու օգտագործման 2 սկզբունք (գաղտնիություն, աղբյուրների հուսալիություն/ստուգում)։
Ակնկալվող գիտելիք
Դասի ավարտին սովորողը գիտի՝
· ինչ է տվյալը և ինչով է այն տարբերվում կարծիքից կամ ենթադրությունից,
· ինչ է տվյալների գրագիտությունը՝ որպես հմտությունների և վերաբերմունքի համադրություն,
· ինչպես կարող է տվյալների սխալ օգտագործումը բերել ապատեղեկատվության կամ սխալ եզրակացությունների։
Գործնական առաջադրանքներ
Առաջադրանք 1. «Տվյալ, կարծիք, ենթադրություն» (15 րոպե)
Նպատակ՝ տարբերակել հիմքային հասկացությունները «տվյալ, կարծիք, ենթադրություն»՝ իրական օրինակներով։
Քայլ 1. Սահմանումների «քարտեզ» 
Ուսուցիչը կարճ ներկայացնում է տվյալի, կարծիքի ու ենթադրության սահմանումներն ու տարբերությունները՝
· Տվյալ – ստուգելի փաստ/չափում/դիտարկում (թվեր, բառային գրառում, լուսանկար, ձայն)՝ առանց մեկնաբանության։
· Օր. «Բակում կա 4 աղբաման»։
· Տեղեկատվություն– տվյալը մշակված/դասավորված է և արդեն ինչ-որ բան է ասում։
· Օր. «Աղբամանների միջին քանակը՝ 1-ը յուրաքանչյուր 50 մ²-ի»։
· Գիտելիք – տեղեկատվություն + մեկնաբանություն/համատեքստ, որն ուղղորդում է գործողությունը։
· Օր. «Քանի որ մեկ աղբաման/50 մ² ցուցանիշը ցածր է, անհրաժեշտ է ավելացնել 2 հատ»։
· Կարծիք – սուբյեկտիվ գնահատական/նախընտրություն՝ հաճախ առանց ապացույցի։
· Օր. «Մեր բակը կեղտոտ է»։
· Ենթադրություն – ստուգելի պնդում, որը կապում է պատճառը և ազդեցությունը, և ենթադրում է փորձարկում/տվյալների հավաք։
· Օր. «Եթե ավելացնենք աղբամանները, աղբի քանակը կկրճատվի ≥30%»։
Սկզբունք՝ տվյալ → տեղեկատվություն → գիտելիք → գործ (որոշում) շղթան միշտ պահպանիր որպես հիմնական քարտեզ։
«Ո՞նց տարբերենք» արագ թեստ (4 հարց)
Յուրաքանչյուր պնդման համար կարելի է տալ 1–2 հարց.
1. Չափվո՞ւմ է հիմա (քանի՞, որքա՞ն, ե՞րբ, ո՞ւր) → հավանաբար տվյալ։
2. Մշակվա՞ծ է (միջիններ, տոկոսներ, խմբավորում) → տեղեկատվություն։
3. Ուղղորդո՞ւմ է գործողություն (ինչ անել, երբ/ինչպես) → գիտելիք։
4. Տե՞ղ կա սուբյեկտիվության/նախընտրության → կարծիք։
5. Կա՞ “եթե… ապա…” պատճառահետևանք և չափվող արդյունք → ենթադրություն։
Քայլ 2. Խմբային աշխատանք 
· Սովորողները բաժանվում են խմբերի։ Յուրաքանչյուր խումբ կազմում է իրենց երեք պնդումը կյանքի որևէ ոլորտի մասին (յուրաքանչյուրը՝ մեկն այս երեք կատեգորիայից) և նշում՝ ինչպես կստուգեն (չափում, փաստաթուղթ, աղբյուր)։
Քայլ 3. Ներկայացում և քննարկում
· Յուրաքանչյուր խումբ ներկայացնում է մեկ օրինակ՝ դասակարգման հիմնավորմամբ և քննարկում արդյոք դասակարգումը ճիշտ է։ 
Առաջադրանք 2 - «Տվյալ → Տեղեկատվություն → Գիտելիք → Գործ» (15′)
Նպատակ. Տեսնել տվյալների ամբողջ շղթան և կապել տվյալը որոշման հետ։
Դեպքի ուսումնասիրություն
Քայլ 1. Սցենարն ու խնդիրը 
Ուսուցիչը կարդում է մի դեպք
· «վերջին 2 ամիսներին ընտանիքի կոմունալ վճարները (էլեկտրաէներգիա/գազ) աճել են ≈20%։ Պետք է պարզել՝ ինչու և ինչ անել, որ ծախսը նվազի՝ առանց կյանքի որակի վատացման»։
Քայլ 2 . Սկզբնական տվյալների պարզաբանում 
Ուսուցիչը տալիս է «տվյալների քարտեր» յուրաքանչյուր խմբին.
· վերջին 6 ամսվա անդորրագրերի թվեր (դրամ, կվԺ/մ³) - մասամբ պահպանված,
· սենյակային ջերմաստիճանի օրագիր՝ 1 շաբաթ,
· խելացի վարդակի ժամային սպառում՝ մի սենյակում,
· տան անդամների «տանը/դրսում» ժամանակացույց՝ արագ հարցումով,
· եղանակի միջին ջերմաստիճաններ
Խմբերը արագ նշում են՝ որ տվյալն է բացակայում և ինչպես կլրացնեին այն։
Քայլ 3. Տվյալ ⟶ տեղեկատվություն (մշակում) 
Խմբերը փորձում են որոշակի թվերը բացահայտել (կամ մտացածին թվեր գեներացնել), դրանք դասավորում և հաշվում են.
· ամսական միջին սպառում (կվԺ/ամիս),
· աճի տոկոս վերջին 2 ամսում,
· ժամային/օրվա գրաֆիկ՝ որտեղ են պիկերը (օր.՝ 19:00–23:00),
· համեմատում են եղանակի տվյալների հետ (ցուրտ եղանակն արդարացնում է օգտագործման աճը)։
Քայլ 4.  Տեղեկատվություն ⟶ գիտելիք (եզրակացություն)
Խումբը ձևակերպում է 1–2 հիմնական եզրակացություն.
· օրինակ․ «սպառումը աճել է հատկապես 19:00–23:00, երբ աշխատում է ջեռոցը/էլ. վառարանը»,
· կամ․ «ջերմաստիճանը տանը բարձր է պահվում (23–24°C), ինչը ավելացնում է սպառումը»,
· կամ․ «պիկը համընկնում է ընտանիքի բոլոր անդամների տանը լինելու ժամերին»։
Հուշող հարցեր. «որտե՞ղ/երբ՞ է աճը», «ո՞ր սարքը/գործողությունն է պատճառը», «եղանակը բավարարո՞ւմ է բացատրությանը»։
Քայլ 5. Գիտելիք ⟶ գործ (որոշում + ցուցիչ) 
· Յուրաքանչյուր խումբ կազմում է գործողությունների փաթեթ (SMART ձևով) և 1 չափելի ցուցիչ.
· Գործողությունների օրինակներ՝
· «խոհանոցում երկար տևողությամբ կերակուր պատրաստելը տեղափոխել ցածր սակագնի ժամերին»,
· «սահմանել 20–21°C սենյակային ջերմաստիճանի թիրախ»,
· «լվացք միայն ցածր սակագնի ժամերին»։
· օրինակ ցուցիչ․ «3 շաբաթ անց միջին սպառումը ≤ X կՎժ» կամ «էլ. հաշիվը՝ −15% համեմատած նախորդ ամսվա»։
· Նշել նաև սահմանափակում («անդորրագրերից երկուսն անբավարար են»):
Քայլ 6. Ներկայացում
· Յուրաքանչյուր թիմ նեկայացնում է իր եզրակացությունը և պատասխանում հարցին՝ «ինչպե՞ս կիմանաք, որ աշխատեց»։
Առաջադրանք 3 - «Էթիկա և պատասխանատվություն» (6 րոպե)
Նպատակ. Տեսնել ոչ միայն «ինչ ենք չափում», այլև «ինչպես ենք պահպանում չափման ընթացքի էթիկան»։
Քայլ 1. Տվյալների հավաքագրման էթիկա և պատասխանատվություն
Ուսուցիչը բացատրում է, որ տվյալների հետ աշխատանքում կարևոր են մի քանի սկզբունքներ՝ 
· Գաղտնիություն/անանունացում - հեռացնել անունները, կոդավորել պատասխանները, կիսվել միայն համախմբված արդյունքներով։
· Տեղեկացված համաձայնություն (consent) - հարցման նպատակ, օգտագործման ձև, տեսանելիության շրջանակ։
· Չաղավաղել տվյալները - չընտրել միայն «հարմար» թվերը, ներկայացնել նաև անցանկալի արդյունքները։
· Աղբյուրների հղում - միշտ նշել՝ տվյալը որտեղից է։
Քայլ 2. Փոքրիկ դեպքի ուսումնասիրություն
· Ուսուցիչը ներկայացնում է մի փոքր դեպք «Կայքում տեղադրվել է «լավագույն սովորողների» ընտրության ցուցակը՝ միավորներով».
· Սովորողներ սկսում են քննարկել՝ ո՞րն է սխալը և ինչպես վերաձևակերպել (անանուն միջիններ, թույլտվություն, նպատակների հստակացում)։
Ուսուցչի դերը. Հիշեցնել 1 նախադասությամբ էթիկական կանոնները, պահանջել, որ յուրաքանչյուրխումբ նշի՝ «ինչ չենք հրապարակելու և ինչու»։
Սովորողի դերը. Առաջարկել էթիկապես ճիշտ տարբերակ՝ նույն նպատակին հասնելու համար (օր․ «անանուն սանդղակ», «համախմբված միջիններ» և այլն)։
Ուսուցչի դերը
· Պահել պարզ լեզու, բայց ճշգրիտ սահմանումներ։
· Յուրաքանչյուր օրինակից պահանջել ստուգման եղանակ («որո՞նք են աղբյուրները», «ինչպե՞ս կչափես»)։
· Շրջել խմբերով, ոգևորել լուռ սովորողներին՝ հարցերով (ինչո՞ւ, ինչպե՞ս, ի՞նչ եթե…)։
· Վերջում կապել հաջորդ թեմայի հետ՝ «Հաջորդ դասին ավելի խոր կսովորենք տվյալների ձևերը/տեսակները և աղբյուրների ստուգումը»։
Սովորողի դերը
· Գրավոր ձևակերպել կարճ ու ստուգելի պնդումներ։
· Աշխատել թիմում՝ լսել, փաստարկել, հղում անել աղբյուրին։
· Անկեղծ նշել սահմանափակումները («մեզ պետք է ավելի մեծ ընտրանք»)։
Տնային առաջադրանք. «Իմ տվյալների օրը»
Սովորողները ուսումնասիրում ու դիտարկում են իրենց շրջապատը մեկ օրվա ընթացքում և 0.5-1 էջանոց կարճ վերլուծություն գրում, թե ինչպես են մեկ օրվա ընթացքում օգտագործել տվյալներ՝ ինչ-որ բան հասկանալու կամ որոշում կայացնելու համար։
Կառուցվածք․
1. Նշել օրվա ընթացքում հանդիպած երեք տվյալ - թվեր, դիտարկումներ կամ փաստեր։
2. Ներկայացնել, թե յուրաքանչյուր տվյալից ինչ տեղեկատվություն ես ստացել։
3. Բացատրել, թե այդ տեղեկատվության հիման վրա ինչ գիտելիք կամ որոշում ես կազմել։
4. Նշել մեկ էթիկական կանոն, որը պետք է պահպանել տվյալներ հավաքելիս կամ տարածելիս։
Ինքնագնահատում. «Մեկ քայլ առաջ» (խմբային ռեֆլեքսիա, բանավոր)
Ուսուցիչը օրվա վերջին հարցնում է․
«Ի՞նչ ես կարող անել հիմա, ինչ չգիտեիր անել նախորդ դասին»։
«Ինչ կփոխես քո աշխատանքում հաջորդ անգամ»։
Յուրաքանչյուր սովորող ձևակերպում է մեկ գործողություն, օրինակ․
· «Կփորձեմ միշտ գրել տվյալների աղբյուրը»,
· «Կփորձեմ տարբերել թվերը կարծիքներից»,
· «Կփորձեմ չկիսվել տվյալներով առանց ստուգելու»։
Գնահատման թերթիկ (ուսուցչի համար, 0–3 միավոր)
	Ցուցանիշ
	0
	1
	2
	3

	1. Տարբերում է տվյալ/կարծիք/ենթադրություն
	☐
	☐
	☐
	☐

	2. Կապում է տվյալը որոշման հետ (≥2 իրավիճակ)
	☐
	☐
	☐
	☐

	3. Ներդնում է էթիկայի 2 սկզբունք
	☐
	☐
	☐
	☐

	4. Թիմային մասնակցություն և հիմնավորում
	☐
	☐
	☐
	☐


Առավելագույն՝ 15 
Սովորողի միավոր՝ ____/15

Որակական նշումներ․ 
հասկացությունների հստակություն - ____, 
օրինակների համապատասխանություն - ____, 
բարելավման ուղղություններ - ____.

